
 Siulequt

Asasara atuartoq

Tiliup innuttaasut saaffiginnissutaannik misissueqqissaar-
nerisa sisamassaat maanna illit atuakkat kisitsisinik paa
sissutissanillu 2022-meersunik tunngaveqarpoq. Paasis-
sutissanit erserpoq inuit pisinnaatitaaffii pingaaruteqar-
luinnartut tunngavigalugit Kalaallit Nunaanni innuttaasut 
sumiginnagaasut. Paasinarsivoq kukkusoqartartoq inuia
qatigiinnilu sanngiinnerpaat – tamatta kivitassaraluavut – 
mamianarluinnartumik sumiginnagaasut. Inuit inuune-
rannut amerlasuutigullu ilaqutariinniittut tamarmik inuu-
nerannut tunngaviusut sunnigaasarput. Ilaqutariit inuillu 
ataasiakkaat ingerlalluartut nukillaariartorput siunissa-
milu periarfissaminnik arsaagaasarlutillusooq. Atornerlui-
lertoqartarpoq, angerlarsimaffeeruttoqartarpoq imminul-
lu toquttoqartarluni. Kisitsisaatigineqanngitsullu amer-
laqaat. 

Tiliumi takugajupparput pisortat suliffeqarfiutaat uagut-
sinnik imaluunniit asasatsinnik innarluuteqalertunik isu-
maginnittussaagaluit ingerlanerliornerannik. Kommunit, 
najugaqatigiiffiit, meeqqeriviit, atuarfiit sullissiviillu allat 
ingerlanerliorput. Nakkariartorfiupput – akornissaqaratik. 
Kingunipiloqartarpoq. Kingunerluutaasartut ilagaat ila qu
tariit nukissaaruttarnerat – taamatut sumiginnaasoqartar-
tillugu sivisuumik napasoqarsinnaanngilaq. 

Politikkikkut naammattumik piumassuseqartoqanngin ne
ra, soqutiginninngittoqarnera aamma aningaasaliisoqan

nginnera pissutigalugit nakkaakkiartortoqarpoq. Tamatu-
mani inunnik isiginnittaaseq, isumaginninnikkut nakkuti-
ginnittariaaseq aaqqissuussaanikkullu ajornartorsiuteqar-
neq pissutaavoq. Nakkaakkiartornerlu siaruaappoq – ta-
mannalu inuiaqatigiinnut akisuvoq.

Misissueqqissaarnermi erseqqissarneqarpoq ikiortissarsi-
nissaq tusarnaarneqarnissarlu inunnut innarluutilinnut 
ilaqutaasunullu ajornakusoorajuttoq – allaammi annilaar-
nartunik atugaqaraluaraanni tamanna pisarpoq. 2022-mi 
innuttaasunik amerlasuunik oqaloqateqarpunga. Meeq
qat atuariartorumajunnaartarput saniatigullu allanik nap-
paammik suussuserneqartarput– akuliuttoqassananilu. 
Inuusuttut innarluutillit allanik suliniuteqarfiginagit siusi-
naartumik soraarnerussutisiaqalernissamik illunilu paaq
qinnittarfinni najugaqalernissamik neqeroorfigineqartar-
put. Qanigisaasut tusaaneqarneq ajorlutillu ikiorneqar-
neq ajorput ’piuminaatsutullu’ ajornartorsiutaasunullu 
aallaaviusutut nalilerneqartarlutik. Taasassat ikinngeqaat. 
Arnamut inersimasumut arlalinnik innarluutilimmut anaa
naasup oqaluttuuppaanga oqartussaasunit, pisortat sulif-
feqarfiutaanni pisortaasunit, politikerinit kommuninillu 
ukiuni qulikkuutaani arlalinni sumiginnagaasimallutik; 
paaqqinnittarfinni nakuusertoqarsimaneranut takussutis-
sat misissuivigineqarsimanngisaannarput. Taassuma al-
lallu pisortat, sulisut politikerillu tusarnaarnatik imaluun-
niit pissutsit pisulluunniit ilungersunartut iliuuseqarfigina-
git illersoqatigiittarnerat oqaluttuaraat. Qaqutiguinnaq ta-

Inuit innarluutillit pillugit 
oqaaseqartartoq Anja 
Hynne Nielsen

makku tusagassiuutitigut eqqartorneqartarput – soorlu 
Ivaaqqamut Qeqqatalu Kommuniani pisumut tunngasut 
2022-mi tusagassiuutitigut tusarsaammata. Tiliumi na lun
ngilarput suliat ataasiakkaaginnaanngitsut. Nalunngilar-
puttaaq kisitsisaatigineqanngitsut amerlaqisut. Takusin-
naavarput aaqqissuussaanikkut ajornartorsiutit pissutaa
gajuttartut. Qangalili – aamma 2023-mi maajimi ataatsi-
meersuartoqarmat – tamatuminnga erseqqissaasarpugut. 
Maanna naatsorsuutigaarput politikerit aalajangiisartullu 
iliuuseqassasut.

Inuit innarluutillit inatsisitigut isumannaatsumiinngillat. 
Tassa pissutsit piviusut taamaapput. Aaqqissugaalluarto
qartussaagaluartoq naatsorsuutiginnittoqarsinnaanngi-
laq, isumannaassuseqartussaagaluartoq aarlerinartoqar-
lunilu annilaanganartoqarpoq, inatsisinillu maleruaaso
qar tussaagaluartoq kukkusoqartarlunilu inatsisinik uni-
oqqutitsisoqartarpoq. Inatsisitigut isumannaassuseqar-
nissaanik qulakkeerigaanni imaanngilaq uagut innuttaa
suusugut eqqortumik iliornerarneqartuassasugut. Inatsisi-
tigut isumannaassuseqarpat uagut innuttaasutut oqartus
saasut inatsisinik tunngavissanillu atuuttunik maleruaaju-
maarnerat pissutissaqarluarluta naatsorsuutigisinnaasari-
aqarlugulu tutsuigisinnaasariaqarparput. Inatsisitigut isu-
mannaassuseqarpat innuttaasut tamarmik immikkut pi-
sortatigut oqartussaaffeqarfiisa asuli innarliinerinut aku
liun nerinullu piareersimaffigiuminaatsunut illersorneqas-
sapput.

Tiliumut saaffiginnissutigineqartut ilungersunartuugajul-
lutillu nukinginnartuugajupput. Innuttaasut naammagit-
taallioraluarlutik, isumakuluutitik pillugit allagaqarsima
ga luarlutik aamma nalunaaruteqaraluarlutik ikiorneqarsi-
masannginnertik pissutigalugu saaffiginneqqittarput. Taa
maattumittaarlu suliassat suliariniarnerat sivisusarpoq. 
Ajornartorsiutaasullu taamaalillutik imaannaannginneru-
jartuinnarlutillu akitsoraluttuinnartarput. Kisitsisaatige-
riikkattalu saniatigut kisitsisaatigineqanngitsut amerla
qaat – tassa taakku saaffiginninneq ajortunut tamanut 
tunngasut.

Naalakkersuisut, Inatsisartut, kommunit, pisortat ingerlat-
siviisa namminersorlutillu suliffeqarfiutillit ajornartorsiuti-
nik ersiutaasunik taakkuninnga iliuuseqarfiginnittalernis-
saannut piffissanngorpoq.  

Inuulluaqqusillunga

Anja Hynne Nielsen 
Inuit innarluutillit pillugit oqaaseqartartoq

   Aallarniut

Tiliup innuttaasut saaffiginnissutaannik misissueqqissaar-
nerisa sisamassaanni erseqqippoq aaqqissuussaanikkut 
ajornartorsiuteqartoq. Ajornartorsiutit taakku inuit ataa
siakkaat, suliaqarfiit innuttaasullu immikkut ittut ajornar-
torsiutigiinnanngilaat, aammali aaqqissuussinerit akuliuf-
figineqartariaqarnerannik paasinarsisitsipput. 2022-mi 
saaf figinnissutigineqartunit erserpoq ajornartorsiutit 
ukiorpassuarni kingullerni tamanut saqqummiuttarsima
savut suli innuttaasunit ima atugaatigisut innuttaasut 
taak ku sakkortuumik imminut illersoriartariaqartutut mi-
sigisarlutik. Ajornartorsiuterpassuit siammasissumik atu-
gaasut ataasiakkaarlugit aaqqinniarneqarsinnaanngitsut 
taakku suliaqarfinnit arlalinnit qaapiaannarnagit sukumii-
sumik suleqatigiissutigineqartariaqarput.

2022-mi inuit oqaluttuassaannik taakkuninnga katersui-
nitsinni Tiliup soqutigisaqarfiata siammasissup iluani alla-
mik ukkataqarsimavugut. Ukioq nukissanik qitiusunillu 
nutaanik pilerfiuvoq. Inuit innarluutillit pillugit oqaaseqar-
tartortaarpugut, Anja Hynne Nielsen, taannalu suliaqar-
fimmut matumunnga nutaanik pullaveqarlunilu isumas-
sarsiassaqarpoq. Inuit innarluutillit pillugit oqaaseqartar-
toq innuttaasunik siunnersuinermik pingaarnerpaatitsisi-
mavoq, tamannalu suliatsinni immikkut pingaarnersan
ngorsimavoq. Ilaatigut tamatuma kinguneranik Marita, 
isumaginninnermut siunnersortaasoq, atorfinitsitaavoq 
maannalu innuttaasunik uagutsinnut saaffiginnittunik pit-
saanerpaamik tapersersuillunilu siunnersuisinnaalluni. 
Sumiiffinni ikittuinnarni innuttaasut akissutissarsiffigisin-
naasaminnut saaffiginnissinnaapput ingerlariaqqinnissa-
minnullu iluaqutigisinnaasaminnik siunnersorneqarsin-
naallutik. Taamaattumik Tiliup Maritamik atorfinitsitsinera 
pingaaaruteqarsimavoq, maanna Marita siunnersuinitta 
inatsisinut naapertuunnissaanik innuttaasunullu pitsaa
nerpaanissaanik qulakkeerisinnaammat sapinngisamillu 
pitsaanerpaamik siunnersuinissamut isumaginninnikkut 
piginnaasaqarmat. Marita 2022-mi maajiugaa Tiliumi suli-
lerpoq sulileramilu innuttaasut innarluutillit taakkualu qa-
nigisaasa tamarmik immikkut pisariaqartitaat naapertor-
lugit siunnersorneqarsinnaanissaannik qulakkeerinissaq 
suliniutigingaatsiarsimallugu. Tiliup naleqartitaasa tun
ngaviusut ilagaat tatiginassuseqarnissaq, aatsaallu tatigi-
nassuseqarsinnaavugut pissutsinik inuit innarluutillit atu-
gaannik paasinnikkutta. Taamaattumik innuttaasunik 
siun nersuineq oqaloqateqarnerlu suliatta ilagaat pingaa
rutilerujussuit, innuttaasullu tatigalutalu ammaffigimma-
tigut qujamasoqaagut.

Tiliumi innuttaasunik siunnersuisarfimmi nutaanik suliso
qalernikkuttaaq saaffiginnissutigineqartut suunerannik ili-
simaarinninnerulersinnaasimavugut. Maluginiarparput 
saaffiginnissutigineqarajunnerusut ukiuni siuliinisut ittut, 
innuttaasunit saaffiginnissutigineqarnerusartoq suli tas-
saammat pisortaqarfinnit ikiorneqannginneq.

Innuttaasulli saaffiginnissutaannik misissueqqissaarnermi 
matumani saaffiginnissutigineqarajunnerusut taakku 
sam minerussanngilavut, kisitsisit ukiup tamatuma siulia-
nisut iinnarmata. Inuit aaqqissuussinernut attaveqarner-
minni qaangerniartagaat, akornutaat ajornartorsiutigisar-
tagaallu imminnut eqqaanarput. Isornarpoq ajornartorsi-
utit taakku ukiut tamaviisa atugaasarnerat. Sammeriikkat-
sinnilli uteqattaariumanata maanna suliassat ilungersu
nar nerit nuna tamakkerlugu nalinginnaanngikkaluarlutik 
aaqissuussinikkut tunngavissaqarluarunnaariartornerata 
inunnut ataasiakkaanut qanoq kingunerluutaasinnaanera 
samminerussavarput. 

Erseqqilluinnarpoq pisortat suliffeqarfiutaat suliniuteqar-
tartut innuttaasut pisariaqartitaannik pisinnaatitaaffiinillu 
eqqortitsinngitsunik. Taamaattumik innuttaasut innarluu
tillit ilaqutaallu ilorrisimaarlutik inuunissamut, inuttut im-
mikkut ataatsimullu iluatsinnissamut inuiaqatigiinnullu 
tunniussaqarluarnissamut pisariaqartitaminnik ikiorne
qar neq ajorput. Tapersersorneqannginnamik ilaqutariittut 
inuunerat sequmikkiartortarpoq, tamatumalu kingunera-
nik ajornartorsiutigiligaat inuiaqatigiinnut sunniuteqa
ngaar tarput.

   Innersuussutit

Inatsisit akuersissutigineqartarput innuttaasut atugaris-
saarnissaat toqqissisimanissaallu qulakkeerniarlugu, isu-
maqatigiissusiortoqartarporlu inuit innarluutillit pisinnaa
titaaffiinik qulakkeeriniarluni, soorlu Naalagaaffiit Peqati-
giit Inuit innarluutillit pillugit isumaqatigiissutaannut tun
ngatillugu taamaaliortoqarsimasoq, inuit innarluutillit 
inuiaqatigiinni peqataasinnaaniassammata, suusupagis-
assaanngitsumik naleqquttumillu inuusinnaaniassamma-
ta ilorrisimaarlutillu inuunissaminnut ikorfartorneqarlutil-
lu ikiorserneqarniassammata. Ajoraluartumik misissueq
qissaarnermi matumani erserpoq inatsisit isumaqatigiis-
sutillu inuit innarluutillit pisinnaatitaaffigisamittut ikiorne-
qarnissaannut qulakkeerutaanngitsut. Ajornartorsiutit na
lunaarusiami matumani paasissutissiissutigisatta ilarpas-
sui ilungersunartuupput, Naalakkersuisullu Inatsisartullu, 
kommunit atuarfiillu, peqqinnissaqarfik politiillu taakku 
pimoorussillutik akuliuffigisariaqarpaat. Aamma taakku 
tamarmik suliniuteqaqatigiittariaqarput, Kalaallit Nunaa
ta pisussaaffiinik eqqortitsinissaq piinnarnagu, aammali 
Kalaallit Nunaanni innuttaasut pineqarmata, taakkualu 
inuulluarnissaat atugarissaarnissaallu ilungersuutigine-
qartariaqarmat.

Tiliumi aaqqiissutaaqataarusukkatta pingaarnernik inner-
suussuteqarpugut inatsisinik, malittarisassanik anguniak-
kanillu Kalaallit Nunaanni inunnut innarluutilinnut tun
ngas suteqartunik qanoq atulersitsilluarnerusinnaanerput 
pillugu.

Tiliup innersuussutigaa:

•	 Inatsisartut Naalakkersuisullu FN-ip inuit innarluutillit 
pisinnaatitaaffii pillugit isumaqatigiissut Kalaallit Nu
naanni inatsisinut ilanngutitissagaat.

•	 Inatsisartut Naalakkersuisullu inuit innarluutillit pillugit 
isumaqatigiissutip maleruarneqarnissaa inuillu innar-
luutillit inatsisitigut isumannaatsuunissaat qulakkeeru-
mallugu aningaasaqarnermut inatsimmut aningaasa-
liissuteqassasut. 

•	 Naalakkersuisut aamma Isumaginninnermut Aqutsiso
qarfik inuit innarluutillit, pingaartumik meeqqat innar-
luutillit pillugit pisortat suliffeqarfii soorlu peqqinnissa
qarfik, kommuni, meeqqat atuarfiat, ilinniarfeqarfiit 
aamma Majoriami akisussaaffiit akimorlugit ataatsimut 
isiginnittariaatsimik ataqatigiissaakkamillu suliniute-
qarnissamut malittarisassiussasut. Tamanna ilaatigut 
pitsaanerusumik pilertornerusumillu innarluummik / 
nappaammik suussusersinissamut, sungiusarnissa
mut, ikiorsiinissamut, sulinermit isertitassaraluanik an-
naasanut taartisinissamut, tapersersorteqarnissamut 
aamma ilinniartinneqarnissamut qulakkeerutaassaaq.

•	 Naalakkersuisut Isumaginninnermullu Aqutsisoqarfik 
‘ataatsimik aqqutissaqartitsinermik politikkimik’ atuler-
sitsissasoq, taamaasilluni innuttaasoq ingerlatsivimmi 
aalajangersimasumik ataatsimik attaveqaaserlugu, at-
taveqaataasullu immikkoortortaqarfiit suleqatigiiffiillu 

2022-mi Tilioq peqatigiiffiit  
isumasioqatigiissitsineranni  
sammisaqartitsineq

akornanni ataqatigiissaarinermik akisussaatillugu. 
Aalajangersimasumik saaffigisartagaqarnikkut innut
taa sup oqartussaasullu akornanni attaveqatigiinneq 
oqiliartussaaq innuttaasumullu tamanna aamma oqi
lisaataassalluni.

•	 Meeqqanut, Inuusuttunut Ilaqutariinnullu Naalakker
sui soqarfik suliassanik suliarinninnermut kommuninil-
lu inunnut innarluutilinnut tapiissutaasartunut ilassuti-
nut atatillugu aaqissuussaanikkut ajornartorsiutit ila
qutaasunut qanigisaasunullu qanoq sunniuteqartarne-
rannik tamakkiisumik misissuissasoq. Missiliuussinerit 
naapertorlugit Kalaallit Nunaanni innuttaasut 20%-iisa 
missaanniittut innarluuteqarput taakkununngalu qani-
gisaasut suli amerlanerullutik ilaqutariillu ingerlaner
liu lernissaat kipiluttunartumik pinngitsooruminaap-
poq, tamannalu ataatsimut isigalugu inuiaqatigiinnut 
amerlasuunut annertuumik kingunerluuteqarsinnaa
voq. Tamatuminnga suliniuteqarneq ilaqutariit sapile-
qqasut ingerlalluaqqilernissaannik qulakkeerutaagin-
narnani pisortanit tapiissuteqarneq ajortunit periarfis-
siissaaq.

•	 Isumaginninnermut Aqutsisoqarfik sullissisartunik pik-
korissaaniarluni qaammatit pingasukkaarlugit master-
classimik ilinniartitsisassasoq. Tamatumunnga ilaatin-
neqarsinnaavoq Isumaginninnermi Naammagittaalliu
teqarfimmit Ombudsmandimilluunniit aalajangiussa-
nik suliaqarfiullu iluani inatsisinik ilisimasanillu nutaa
nik misissuineq.

•	 Isumaginninnermut Aqutsisoqarfik pisortat suliffeqar
fiutaanniittuni atugarissaartoqarnissaa qulakkeerumal-
lugu misissuissasoq. Tamanna sulisut taarseraanneran-
nik annikillisitsissaaq innuttaasullu pisortat oqartus
saaffeqarfiinut ikiortissarsiorlutik attaveqartuartarnis-
saannik attaveqartarnerisalu ataqatigiinnissaannik 
qulakkeerutaassaaq. Tamanna isumaginninnermi poli-
tikkikkut siammasissumik, innarluutilinnik suliaqarfim-
miuinnaanngitsoq suliniutigineqarnissaanut inner
suus sutigineqarpoq.

•	 Inuit innarluutillit tapersersorneqarnissaat pillugu Inat-
sisartut inatsisaanni § 22, imm. 2 naapertorlugu kom
mu nit tamarmik suliassanik suliarinninnerup naam
mas sinissaanut piffissaliussat erseqqillutillu tama nut 
ammanissaat qulakkiissagaat.

•	 §71 naapertorlugu kommunit tamarmik tamanut am-
masunik inunnik innarluutilinnik tapersersuinermut 
pitsaassutsimut najoqqutassiussasut aamma taakku-
ninnga ukiut tamaasa misissuisassasut.

•	 Kommunit tamarmik sullissinerup pitsaassusaanik, 
ilaatigut siunnersuisussaatitaanermik allattuisussaati-
taanermillu eqquutitsinissamut suleriaatsinik ersaris-
sunik malittarisassiussasut.

•	 Kommunit tamarmik sullissisut piffissap aalajangersi-
masup iluani qassinik suliassaqarsinnaanerannik ma-
littarisassiussapput sullissisullu malittarisassiat naa
per torlugit suliareqqusaasunit amerlanerusunik sulias-
saqaraangata taamatuttaaq malittarisassiussapput.

•	 Suliffeqarfinni aamma nuna tamakkerlugu suliniutit 
pitsaasumik atuutilersinnaaqqullugit kommunit tamar-
mik nakkutilleeriaatsinik atulersitsissasut.

•	 Naalakkersuisut Isumaginninnermullu Aqutsisoqarfik 
kommunini inatsisit nutaat pitsaasumik atulersinne
qar nissaannik inatsisioreersullu maleruarneqarnissa-
annik qulakkeerinissaq siunertaralugu nakkutilleeriaat-
sinik paasissutissanillu katersueriaatsinik atulersitsis
sasut.

•	 Aaqqiissutissatut aalajangiunneqartut inuit innarluutil-
lit pisariaqartitarpiaannik matussusiinersut qulakkee
rumallugu innarluutilinnut atatillugu suliaqarfinni poli-
tikkikkut, aningaasaqarnikkut isumaginninnikkullu nu
taanik suliniuteqartoqaleraangat Tilioq soqutigisa qa
qa tigiillu naleqquttut allat aaqqiissutissarsiornernut 
peqataatinneqartassasut.

•	 Tilioq peqatigiiffiillu soqutigisaqaqatigiillu naleqquttut 
allat suliniutigineqartuni, pilersaarutigineqartuni misis-
suinernilu matumani innersuussutigineqartuni siusis-
sukkut peqataatinneqalertarnissaat qulakkeerneqas
sasoq.

•	 Inuit innarluutillit tapersersorneqarnissaat pillugu Inat-
sisartut inatsisaanni § 37 naapertorlugu kommunit in-
nuttaasunut siunnersuutaat paasiuminarnerusassasut.

Isumaqarpugut pisortat suliffeqarfiutaasa innuttaasunik 
tapersersuinnaassusiinik pitsanngorsaanikkut ilaqutariit-
tut inuuneq aamma innuttaasut taakkualu ilaqutaanut 
inuunerannik pitsanngorsaataassaaq innuttaasunillu 
ataa tsimut atugarissaarnerulersitsissaagut. Taamatut 
akuliunneq innuttaasunut pitsanngorsaaginnarnani pisor-
tat aningaasaqarniarneranut iluanaaruteqartitsissaaq. Ta-
manna aningaasaliineruvoq qularutiginngilarpullu inuia
qatigiinnut ataatsimut sunniuteqangaassasoq, pissutiga
lugu inummut atugarissaarnerulersitsissammat taman-
nalu peqatigitillugu pisortat aningaasaqarniarneranut 
piu juartitsissutaassalluni.

Saaffiginnissutit

Misissueqqissaarnermut matumunnga siunertaavoq Tiliu
mut innuttaasunit saaffiginnissutaasimasunit paasissutis-
sat ingerlatitseqqinnissai. Tilioq 2020-mi misissueqqis
saar nerit “Namminerisamik inuuneqarneq”, 2021-mi 
“ Pe riarfissat assigiit” (taanna 2017-miit 2020-mut pisunut 
tun ngavoq) 2022-milu “Inuiaqatigiinni peqataasinnaati
taa neq” 2021-mi saaffiginnissutinik imalik saqqummersip-
pai. Misissueqqissaarnermi maannakkut atuakkanni 2022-
mi innuttaasut saaffiginnissutaat sammineqarlutillu mi
sis  soq qissaarneqarput saaffiginnissutinilu ajornartorsiu
tip pingaarnersaat saaffiginnissutinit suussusersisimasa
vut qitiutinneqarlutik. 

Ukiumut saa�iginnissutit amerlassusii 

2022-p ingerlanerani Tilioq innuttaasunit siunnersorneqa-
rumasunit 152-eriarluni saaffigineqarpoq. Taamaalilluni 
Tilioq inunnit innarluutilinnit qanigisaannillu 894-eriarluni 
saaffigineqarsimalluni. 

2021-mi qaammatini qulingiluani inuit innarluutillit pillu-
git oqaaseqartartoqanngikkaluartut 2022-mi saaffiginnis-
sutit 2021-mit saaffiginnissutinit amerlanerupput. Taa
maat torli 2019-imiit aamma 2020-miit Tiliumut saaffigin-
nittut ikinnerupput. Tamatumunnga ilaatigut pissutaaso-
raarput inuit innarluutillit pillugit oqaaseqartartuat nu
taaq pillugu nu taar siassaq kigaatsumik siaruaakkiartorsi-

Takusassiaq 1: 2017-imiit 2022-mut ukiumut saaffiginnissutit amerlassusii.

Tiliup Katuami festivalertitsinera,  
'Live, Laugh, Leave No one Behind'

manera. Maajimiit aatsaat Marita innuttaasunik siunner-
suisartunngormat saaffiginnissutit amerlatsingaatsiarput. 
Qaammatini tulliuttuni saaffiginnissutit Tiliup sulisuisa 
amerlassusiannut aamma naleqqupput, (saaffiginnissutit 
qaammammut 15-30 miss.).

Pingaaruteqarportaaq maluginiassallugu saaffiginnissut 
ataaseq arlalinnik nalunaaruteqarfiusinnaammat aamma 
arlaleriarlunilu attaveqatigiiffiusinnaalluni. Innuttaasup 
ajornartorsiut ataaseq saaffiginnissutaa, saaffiginnissuti-
tut ataatsitut isigisarparput ajornartorsiummullu tamatu
munnga tunngassuteqartumik nutaanik paasissutissaqa-
lersimagaangat, ilanngussassaqalersimagaangat na lunaa

rutissaqalersimagaangalluunniit nutarterneqartarpoq. 
Sior natigut saaffiginnissutit tamarmik ajornartorsiummut 
ataatsimut tunngagaluaraangataluunniit saaffiginnissuti-
tut immikkoortutut suliarineqartarput.

Tilioq ukiuni arlalinni peqatigiiffioreersimagaluartoq ukiu-
nilu taakkunani saaffigineqartareersimagaluartoq erseq
qippoq nunatsinni innuttaasunut tamanut anngussin naa
nerput suli pingaartitarigipput. Maanga saaffiginnissin
naanerat pillugu taakkununnga paasissutissiinissaq aam-
ma siunnersuilluarsinnaanitsinnut tatiginninnerulersinnis-
saannut tamanna pingaaruteqarpoq.

TILIUMUT SAAFFIGINNISSUTIT

Kikkut Tiliumut saaffiginnissinnaappat: Innuttaasut  
kikkulluunniit Tiliumut saaffiginnissinnaapput.  Innuttaasut innarluutillit, taakku qanigisaat,  
suliamik  ingerlatsisut, oqartussat sulisoqarfiillu  
Tiliumut saaffi ginnissinnaapput.

Tilioq sunik siunnersuisinnaava ilitsersuisinnaavalu: Tilioq inuit innarluutillit pisinnaatitaaffii, 
maalaarute qarsinnaanerat atugaallu pillugit siunnersuisinnaavoq ilitsersuisinnaallunilu.

Tilioq qanoq attaveqarfigisinnaavarput: Tilioq  emailikkut: info@tilioq.gl oqarasuaatikkut 24 22 44 
imaluunniit ulluinnarni nal. 10-14 nammineq  saaffiginnilluni attaveqarfigineqarsinnaavoq.

Tiliumi sulisut

Angusat pingaarnerit 

Tiliumi innuttaasut saaffiginnissutaannik misissueqqis-
saarnerit sisamassaannik saqqummiussinitsinni maanna 
innuttaasut saaffiginnissutaannik katersuinermi misissue-
qqissaarnermilu ukiuni arfinilinni misilittagaqarsimaler-
pugut. Ajoraluartumik saaffiginnissutigineqartartut, ajor-
nartoorutit aaqqiissutissatullu siunnersuutit ukiuni taak-
kunani suussusersisimasavut akuerisimasavullu suli uteq
qiajuarput.

Ukiuni siuliinisut pisortat suliffeqarfiutaannit annertuuti-
gut, ingammik innuttaasunik sullissinikkut, sumiginnaa
nerit maluginiarsimavavut. Ukiumiit ukiumut saaffiginnis-
sutaasartunit tamanna qulequttani ersarinnerpaasima-
voq. Misissueqqissaarnermi matumani ajornartorsiutit 
aalajangersimasut ukkatarissavagut, taakkuupput innut-
taasut ikiorserneqarnissaminnut ujartuigaluarnerminni 
pisortanit sumiginnagaanermit kingunerluutit. Erseqqip-
poq innuttaasut ilarpassuisa pisariaqartitaminnik pisin
naa titaaffigisaminnillu sumut ikiortissarsiussanerlutik 
nalusaraat. Allaffissornerup iluani ingerlateqqinneqaqat-
taartarput, torinngitsumik pissusilersorfigineqartarput, 
sivi soorujussuarmik utaqqisinneqartarput pisortallu 
inger latseriaasiinik pakatsinernillu allanit nalinginnaasu-
mik aporfilersorneqartarlutik.

Saaffiginnissutit tamakkuninnga misigisaqarfiujuartut ilar-
passuinittaaq erserpoq saaffiginnittut ilaqutariittut inuu-
nerannut sunniutipiloqartartoq. Misissueqqissaarnermi 
matumani misigineqartuartartut taakku sammissavavut. 
Nakuusernerup, atornerluinerup, imminut nakorsaaser
sornerup, imminut toquttarnerup, immikkoortitsisarne-
rup, pinngitsaaliilluni meeqqanik arsaarinninnerit, ani
ngaa satigut ajortorsiutit aamma tiinganiakujuffineqarneq 
ilaqutariinnut ataatsimik arlalinnilluunniit innarluuteqar-
tortalinnut qanoq sunniuteqartarnerannut takussutissar-
passuaqarpoq. Ilaqutariit oqartussaasunit qanoq isigin
ngitsuusaarneqartuartarnerat tamatumalu atugarissaar-
nerannut inuiaqatigiinnullu tamakkiisumik peqataasin
naanerannut sunniuteqarnerat pillugit atuarluni qamuu-
na aalassannaqaaq.

Inuit sapilertarnerat, ilaatigut imminut toquttarnerat, 
anger larsimaffeeruttarnerat imigassamillu hashimillu 
aan ngajaarniuteqarluni imminut nakorsaasertarnerat 
amerlasuutigut takusarpagut. Oqartussaasut sumiginnaa
nerat ilaqutariillu ingerlanerliornerat pissutigalugit inuit 
ilaat ajorluinnartunik inissisimaffeqalertarput, atugari
saal lu unamminartorsiornerminnit kinguneranit imaluun-
niit imminnut illersoriarnermit pisarput.

Naalakkersuisoq Mimi Karlsen aamma 
2022-mi Nuummi Tiliup ataatsimeersuar-
titsinerani peqataasut allat

5	 Innuttaasut 5-it oqaluttuuppaatigut im­
minut toqukkusullutik qanigisartilluunniit 
innarluutilik imminut toqunnissamik 
eqqarsaateqartoq.

6 	 Innuttaasut innarluutillit 6-it imigassamik 
hashimilluunniit imminut nakorsaasersor­
tarput.

2	 Innuttaasut 2-t nalunaarfigaatigut anger­
larsimaffeerussimallutik angerlarsimaffe­
eruteqqajaallutilluunniit.   

8	 Innuttaasut 8-t nalunaarfigaatigut sullissi­
suminnit, ilaquttaminnit ikiuisussaagaluar­
tunilluunniit allanit kinaassusersiorfigine­
qartutut misigisimallutik.

Suliassat taakku pimoorussassaviupput annertuumillu su-
liniuteqarfiusariaqarlutik. Innuttaasut ikioqqullutik saaffi-
ginnikkaangata saaffiginnissutaasut ataasiakkaarlugit 
aaqqiiviginiarnerisa saniatigut pingaartumik pisortaqarfin-
nit annertuumik sumiginnaanermut saaffiginnissutini up-
pernarsarsimasatsinnut takussutissatut isiginiartaria qar
pavut. Attaveqaasersuinermik tunngaviusumik innuttaasu-
nik innarluutilinnik qanigisaasunillu tapersersuiffiusussa-
nik pitsanngorsaanikkut innuttaasut imminut nakorsaa ser
sortariaqartutut imminullu toquttariaqartutut misigineran-
nik annikillisaasinnaavugut. Soorlu misissueqqissaarnermi 
matumani nassuiassagipput, qaangerniagassat taakku 
imaannaanngitsunik ajornartorsiuteqarneranut takussutis-
saapput inuit ataasiakkaat qaangerniagassari saannut er-
seqqissaataannartut isigineqartussaannaan ngitsut, aaq
qis suussaanikkulli takkuteqqittuartartunik ajornartorsiute-
qarneranut takussutissaasut, taakkulu inuia qatigiinnut ta-
manut sunniuteqartartut innuttaasullu inuuneranni sua
lut tunik ajornartorsiuteqalersitsisinnaa sut.

Sammisat taakku itisiliiviginerussavavut, taamaattumik 
paasissutissaatitta ajornartoorutinut taakkununnga qa
noq erseqqissaataanerat paasisaqarfigiumallugu qupper-
nernut tulliuttunut ingerlaqqiinnariarta. 

Peqatigiiffik ISI Tiliup 2022-mi Festivalertitsinerani imatut  
qulequtalimmi: Live, Laugh, Leave No one Behind 

Oslo-mi Tilioq 
 Disability Pride-mut 
peqataanera

Inatsisitigut isumannaatsuuneq 

Innuttaasut sullissisunit ikiorneqarniaasaartarnerat ukioq 
mannattaaq ukiuni siuliinisulli ajornartorsiutaasunut in-
nuttaasut Tiliumut saaffiginnissutigisartagaannut pi
ngaar nernut ilaavoq. Erseqqissiartuinnarpoq Kalaallit 
Nunaanni inatsisitigut isumannaassuseq innuttaasut 
soqutigisaannut qanoq issusiannullu naleqqutinngitsoq. 
Kisitsisit takutippaat:

20%	 Uagutsinnut saaffiginnissutigineqartut 
20%-ii innuttaasut sullissinermut atatil­
lugu ajornartorsiutaannut tunngassu­
teqartut.

20%	 Illoqarfinnit saaffiginnissutigineqartut 
20%-ii innuttaasut sullissinermut atatil­
lugu ajornartorsiutaannut tunngassu­
teqartut.

28%	 Nunaqarfinnit saaffiginnissutigineqar­
tut 28%-ii innuttaasut sullissinermut 
atatillugu ajornartorsiutaannut tun­
ngassuteqartut.  

15%	 Avannaata Kommunianit saaffiginnissu­
tigineqartut 15%-ii innuttaasut sullissi­
nermut atatillugu ajornartorsiutaannut 
tunngassuteqartut.

26%	 Kommunimit Kujallermit saaffiginnis­
sutigineqartut 26%-ii innuttaasut sullis­
sinermut atatillugu ajornartorsiutaan­
nut tunngassuteqartut.

17%	 Kommunimit Qeqertalimmit saaffigin­
nissutigineqartut 17%-ii innuttaasut 
sullissinermut atatillugu ajornartorsiu­
taannut tunngassuteqartut.

26%	 Kommuneqarfimmit Sermersuumit saaf­
figinnissutigineqartut 26%-ii innuttaa­
sut sullissinermut atatillugu ajornartor­
siutaannut tunngassuteqartut. Saaffi­
ginnissutigineqarnerpaasartut tullii 
11%-iupput.

22%	 Qeqqata Kommunia saaffiginnissutigi­
neqartut 22%-ii innuttaasut sullissiner­
mut atatillugu ajornartorsiutaannut 
tunngassuteqartut.

Kisitsisini taakkunani erseqqippoq nuna tamakkerlugu 
sunniuteqarluartumik, ileqqorissaartumik ataavartumillu 
sullisseriaaseqarneq amigaatigineqartoq. Kommunini ta-
mani, ataaseq minillugu tamanna ajornartorsiutaagajun-
nerpaavoq. Tamatumani takussutissaavoq kommunit in-
nuttaasut pisariaqartitaannik matussusiisinnaannginne-
rannut. Aamma erseqqippoq aaqqissuussinernik sullissi
sartut innuttaasunik ikiuilluarsinnaaffiannik atulersitsi
niar nermut atuuttuartitsiniarnermullu tunngatillugu ajor-
nartorsiutillit ataasiakkaaginnaanngitsut aamma kommu-
nit arlaliusut. Takuneqarsinnaavoq ajornartorsiutit imaan-
naanngitsut inunnik innarluutilinnik taakkualu qanigi
saan nik naggataatigut eqquisartut nuna tamakkerlugu 
atu gaasut. 

PAASISSUTISSAT

Sulianik suliaqariaaseq, sullisseriaaserluunniit, 
 innuttaasut uagutsinnut saaffiginnittarnerannut 
pissutaanerpaasut ilaattut nalunaarutigigatsigu 
makkununnga tunngassuteqarsinnaavoq: 

•	 Kommunit sivisuumik utaqqisitsisarnerat 
 akiniaasaartarnerallu, 

•	 oqaasiinnakkut aalajangikkanik nalunaaru
teqartarneq aalajangikkanullu allakkatigut 
 uppernarsaatissaqartitsisannginneq

•	 naammagittaalliortoqarsinnaaneranik 
 ilitsersuuteqannginneq

•	 naammagittaalliornissamut periarfissat pillugit 
siunnersuisoqartannginnera

•	 paasiuminaatsut imaluunniit 
 aalajangiussisoqarsimannginneq

•	 sullissinermi innuttaasumik 
 peqataatitsinnginnerit

•	 sullissinerup ingerlarnganik 
 paasissutissiisannginneq

•	 suliaq pillugu imminut akerliusunik 
 paasissutissiisarneq

•	 innuttaasut oqartussaasoqarfiit akornanni 
 allanut ingerlateqqinneqaqattaartarnerat

•	 suliat tammaaneqartut

•	 sullissisartut pikkorluttut

•	 pisortat suliassanik itigartitsineratigut 
 suliassat unittoortarnerat

•	 sullissisartut taarserartarnersuat il.il.

Erseqqippoq innuttaasut innarluutillit pisariaqartitaat sul-
lissinikkut matussuserneqarneq ajortut. Ajornartorsiutip 
ilungersunassusia piffissaq ingerlatillugu erseqqissigalut-
tuinnarpoq innuttaasullu sumiginnarneqarnertik, qanoq 
iliuusissaarunnertik atukkamillu ajornerulernerat misige-
qqittuartarpaat. Naalakkersuisut, kommunit pisortatigullu 
oqartussaasoqarfiit aaqqissuussaanikkut ajornartorsiuti-
nut ersiutaasunik erseqqissunik iliuuseqarfiginnilernis
saan nut maanna piffissanngorpoq.

Aaqqissuussaanikkut ajornartorsiutaasartoq

Aaqqissuussaanikkut sualuttumik ajornartorsiortoqarnera 
kisitsisinit qulaanit taakkartukkatsinnit, misissueqqissaar-
nerup matuma sinneranit Tiliullu misissueqqissaarneranit 
saqqummersinneqarsimasunit allanit taamaallaat erseq

qiinnanngilaq, tamannali saaffiginnissutigineqartartunit 
tigusimasatsinnit aamma innuttaasunik, kisianni aamma 
sullissisunik oqaloqateqartarnitsinnit tamanit takuneqar-
sinnaavoq.

Sullissisartut amerlanerpaartaat suliassaqarpallaartarput, 
uippakajaartarput aamma sunniuteqarluartumik misigin-
neqataasumillu sullissinissaminnut isumalluutikippallaar-
lutillu ilisimasakippallaarput. Tamanna Atorfillit Kattuffia-
ta1 misissuisitsineranit aamma uppernarsarneqarpoq. 
Sullissisoq uagutsinnut saaffiginnittoq ima oqarpoq:

“Sulisut ikippallaarput. 
Paasissutissinneqarneq ajorpugut 

nalusarlugulu kikkut attavigissanerlugit. 
Suliassakka 100-nit amerlanerupput. 

Qasusarpunga atorfiillu 
amerlisinneqartinnissaat pisarisaqarpoq” 

Ersarippoq sullissinermi akuliuttoqarnissaanut annertuu-
mik pisariaqartitsisoqartoq. Kommunini pisortaqarfinnilu 
allani amerlanerusunik atorfinitsitsisoqartariaqarpoq taa
maasilluni isumaginninnermut siunnersortit innuttaasu-
nik naapitsillutillu tusarnaarnissamut piffissaqartarnias-
sammata taakkulu peqatigiillutik tapersersuinissamik pit-
saanerpaanik periarfissarsioqatigiittarniassammata. Ilisi-
masat aamma isumalluutit sullissisartunut tikikkuminar-
tuussaapput taamaasillutik innuttaasut pitsaanerpaamik 
ikorfartornissaannut pisariaqartitaat pigisinnaaniassam-
massuk.

Inuit innarluutillit atugarissaarlutillu inuulluataarsinnaas-
sappata pisariaqartitaminnik tapersersorneqarnissaannut 
akornutaasut taakku naqqaniit iliuuseqarfigisariaqarpa-
vut. Tapersersortissarsiortilluni sumiginnarneqartarneq 
aaqqissuussinernik tatiginnikkunnaassutaasinnaavoq. 
Qanoq iliusissaarunneq sumiginnarneqarnerlu inuuner-
mut ajortumik sunniuteqarsinnaasarmat paasinarpoq. Ul-
luinnarni inuunermut, ilaquttanut, siunissamut siumukar-
nermullu sunniuteqartarpoq. Aporfissat taakkualu innut-
taasunut akornutaasarnerat politikkimut atassuteqarput 
politikkikkullu iliuuseqarfigineqarluinnartariaqarlutik.

1� KNR (2023), Atorfillit Kattuffiat: Isumaginninnermi siunnersortit 
 uippakajaarput, URL: https://knr.gl/kl/nutaarsiassat/atorfillit-
kattuffiat-isumaginninnermik-siunnersortit-uippakajaarput

Innuttaasup innarluutillip 
angerlarsimaffeqanngit
sup oqaluttuaraa qaam-
matip ataatsip ingerlane-
rani nalunngisaminni arla-
linni tukkusarsimallutik. 
Iliuuseqartoqanngilaq.

Innuttaasup sullissisuni 
oqaluttuuppaa ilaannik-
kut ulluni marlunni nam-
mineq nikuissinnaanani 
natermi innangasinnaa
sarluni, sullissisorli kom-
munilu ikiuiniarlutik iliuu-
seqanngillat.

Innuttaasoq innarluutilimmut 
angajoqqaajusoq oqaluttuar-
poq MISI, peqqinnissaqarfik 
aamma psykiatri suleqatigiin
ngitsut. Pisortat suliffeqarfiu
taat tamarmik immikkut immi-
nut naapertuutinngitsunik 
paasissutissiisartut. Akisus
saaffiit allanut ingerlateqqiin-
nartap-paallusooq iliuuseqar-
toqassananilu.

Inersimasumut innarluutilimmut 
angajoqqaaq nammineq toqoreeru-
nik qitornartik qanoq pineqassaner
soq ernumagaa. Qitornartimmi su-
miginnarneqartartoq takujuartar-
paat. Borgmesterimut, kommunal-
bestyrelsimut ilaasortanut, Naalak-
kersuisunut Isumaginninnermullu 
Aqutsisoqarfimmut naammagittaal-
liorsimagaluarput, iliuuseqarto qan
ngilarli.

Innuttaasoq oqaluttuarpoq sullissisuminit naapertuilluanngitsumik pine-
qarsimalluni. Sapaatit-akunnerni tallimani tusaanngitsuu-saarneqarpoq. 
Tamanna kommunimut naammagittaalliutigaa akissutisisimananilu. Kom-
munimut attaveqaqqippoq, naammagittaalliutaalu atuarsimanerarpaat 
akisimanaguli.

ASSERSUUTIT

Ilaqutariittut ingerlanerliornerit 

Ilaqutariinni ataatsimik arlalinnilluunniit innarluuteqartor
talinni ingerlanerliortartut amerlaqaat. Tamanna iliuusis-
saarunnermit, nukissaarunnermit, mattunnermit, atorner-
luinermit, nakuusernermit aamma sumiginnaanermit er-
sertarpoq. Erseqqippoq ilaqutarisaq aaqqissuussanit ikiu-
isussaagaluartunit sumiginnarneqaraangat ilaqutariit ta-
marmik eqqugaasartut. Sumiginnaaneq tamanna oqalut-
tuarineqartumit siammasinnerungaartumik ilaqutariinnut 
tamanut atugarliulersitsisarpoq. Ilaqutariinni inuup ataat-
sip pisortanit sumiginnarneqarneratigut atugarliulertartut 
amerlassusii aalassannarput. 

32	� Innuttaasut 32-t ersarissumik oqalut tua­
raat ilaquttaminnut innarluutilimmut 
atatillugu pissutsit atukkatik ilaqutariit­
tut inuunerminnut qanoq sunniutipilo­
qarsimasut.

16	� Innuttaasut 16-it oqaluttuuppaatigut 
inuk innarluutilik ilaquttaminit arlaati­
gut atornerlunneqartoq imaluunniit ila­
qu taasut ilaquttaminnit innarluutilimmit 
arlaatigut atornerlunneqartut.

9	 Innuttaasut 9-t nalunaarsimapput sapili­
lerlutik qanigisamik ajornartorsiutaannut 
aalajangersimasunut atatillugu, ingammilli 
pisortanit ikiortissarsiniarnertik ajorna ku­
soor mat.

15	� Innuttaasut 15-it najukkaminnit ikiorsiis­
sutisillutillu tapersersortissarsiniarner­
tik ajornakusoornerat pissutigalugu 
nuunnissaminnik pilersaaruteqarlutil­
luunniit eqqarsaateqarput.

2	 Innuttaasut 2-t allaatigaat qitornamik 
inger lalluarnissaat pillugu ilungersortaria­
qartangaaramik namminneq qimagukkunik 
qitornatik qanoq pineqassanersut ernu­
magalugu.

3	 Innuttaasut 3-t aliasungaarsimapput 
 nammineq innarluuteqartik pissutigalugu 
meeqqatik angerlarsimaffimmik avataanut 
inissinneqartariaqarsimammata.

Ilaqutariittut ingerlanerliortoqartillugu isumiginninnikkut 
tunngaviusumik aaqqissuussinermik inunnik toqqissisi
ma lersitsumik, isumannaattumiilersitsisumik eqqissisima
lersitsisumillu amigaateqarpugut. Ilaqutaasoq innarluute-
qarnera pissutigalugu ilaqutariit sumiginnagaappata,  ila
qu tariinni atugarissaanermik ajornartorsiorlersitsisarpu
gut tamannalu inuiaqatigiit sinneranut sunniuteqartar-
poq. Taamaattumik pisortaqarfiit innuttaasunik innarluu
tilinnik ima tapersersuilluartigisariaqarput innuttaasut in-
narluutillit ingerlalluarsinnaatillugit taamatuttaarlu innut-
taasunut innarluutilinnut qanigisaasunut tapersersuillutik 
taakkua aamma ingerlalluarsinnaaniassammata inuiaqa-

tigiinnullu peqataasinnaaniassammata. Inuiaqatigiittut 
ingerlalluarusukkutta taamaaliornissaq isumaginninnik-
kut aamma aningaasaqarnikkut illersorneqarsinnaallunilu 
pisariaqarluinnarpoq.

Saaffiginnissutigineqartut ilarpassuini ajornartoorutit ta-
makku uparuarneqarput. Erseqqissaatigerusupparput 
saaf figinnissutit taakku kisitsisaannaanngitsut, inuilli pi-
neqarmata. Nunatsinni najugallit, inuit piviusut inuunerat, 
ulluinnarisaat, inuuniarnerat aamma atugarissaarnerat 
inuiaqatigiittulli allatulli tusarnaarneqarnissaat paasine-
qarnissaallu pingaaruteqartigaaq. 

Innuttaasoq oqaluttuarpoq 
eqqarliminit kinaassusersior-
figineqarsimasutut misigisi-
malluni. Ilaatigut issiaqati-
giittunit allamut ingeqqune-
qarsimavoq. Tamanna alia-
suutigisimaqaa imminullu 
toqoriarsimalluni.

Innuttaasup innarluutillip 
qanigisaata oqaluttuaraa 
ilaquttami tarnikkut nappaa
tillip nakorsaatissani pineq 
ajorai. Taanna ilaquttani to
qorarniarlugit sioorasaarisar
poq. kommuni oqaloqatigi-
neqarpoq, iliuuseqarfigine-
qanngilarli.

Innuttaasoq skizofre-
neertumik anaana
qar  poq, taannalu pe-
riarfeerukkajuppaat. 
Sullissineq sivisoo ru
jus suarmik ingerlan
ne qarsimavoq, saaffi-
ginnittorlu taperser
sor teqarsimanngilaq. 
Naluaa qanoq iliussa-
nerluni.

Innuttaasoq innarluutilik pingasun
ngor nerit tamaasa 610 kr.-inik pisarta-
gaqarpoq, taakkulu hashisiniutigisar-
pai. Angajoqqaani aanakkunilu ani
ngaa  sanik tuneqqulluni kimigiiserfigi
sarpai, taakkulu imminut nakorsaa ser
sornermut atortarpai. Aningaasanik 
tuni neqanngikkaangami sioorasaartar-
pai. Atornerluinermi kinguneranik 
maan na nipinik tusaasaqartarpoq.

Innuttaasoq innarluutilik pingasunngornerit tamaasa 610 kr.-inik pisar-
tagaqarpoq, taakkulu hashisiniutigisarpai. Angajoqqaani aanakkunilu 
aningaasanik tuneqqulluni kimigiiserfigisarpai, taakkulu imminut na-
korsaasersornermut atortarpai. Aningaasanik tunineqanngikkaangami 
sioorasaartarpai. Atornerluinermi kinguneranik maanna nipinik tusaa
saqartarpoq.

ASSERSUUTIT

Tiliup ukiumoortumik innarluutillit peqatigiiffii-
nik isumasioqatigiinnermi peqataasut. 2022-mi 
Hotel Hans Egede Nuummiittumi. 

Kikkut saaffiginnittarpat?

Saaffiginnissutit nunami sumiiffinnit tamaneersuupput, 
kommuninit tamanit, illoqarfinnit nunaqarfinnillu, qassi
nilluunniit ukiulinnit aamma ajornartorsiutaasut suul
luun niit saaffiginnissutigineqartarput. Uagutsinnut saaffi-
ginnissutaasinnaasut suulluunniit ammaffigaavut, taman-
nalu saaffiginnissutigineqartut pillugit paasissutissani 
taku neqarsinnaavoq.

2022-mi saaffiginnissutit 40%-iisa missaanniittut inunnit 
innarluutilinneersuupput taamatullu amerlatigingajattut 
inunnut innarluutilinnut qanigisaasuneersuullutik. Misis-
sueqqissaarnitsinni siullerpaamik qanigisaasut saaffigin-
nittut inunnit innarluutilinnit saaffiginnittunit amerlane
runngillat. Saaffiginnissutit sinneri taakkua 15%-iisa mis-
saanniittut tassaapput sullissisartut, immikkut ilinniarsi-
masut, eqqaamiuusut ilinniartitsisulluunniit isumakuluu
tiginnittut, ilinniartut kiisalu innuttaasut politikerillu paa
sisaqarnerorusuttut.

Innuttaasut uagutsinnut saaffiginnissimasut Kalaallit Nu
naanni kommuninit assigiinngitsuneersuupput, Kommu-
neqarfik Sermersuumit Qeqqatalu Kommunianit saaffigin-
nittut amerlanerussuteqarlutik, illoqarfinnillu annerusu-

neersuunerullutik, pingaartumik Nuummit Sisimiunillu. 
Saaffiginnissutit amerlanersaat illoqarfinnit inoqarnerusu-
neersuugaluartut kiffartuussinivut illoqarfinnittaaq min-
nerni nunaqarfinnilu atorneqartarput.

2022-mi innuttaasut saaffiginnissutaat 152-iusut 85%-ii 
innut taasunit illoqarfinneersuupput 13%-iilu innuttaasu-
nit nunaqarfinneersuullutik. Saaffiginnissutit illoqarfinni 
najugaqartuneersut amerlanerussuteqaraluartut saaffi
gin nissutit agguataarnerat Kalaallit Nunaanni innuttaasut 
agguataarnerannut naapertuuppoq innuttaasut 88%-ii 
illo qarfimmiuummata 12%-iilu nunaqarfimmiuullutik .

Piffissami 2017-imiit 2019 ilanngullugu saaffiginnissutigi
ne qartunik misissueqqissaaqqaaratta saaffiginnissutit 
5%-iinnaat nunaqarfinni innuttaasuneersuupput. 2020-mi 
taakku 9%-inngorput 2021-milu 14%-iullutik. Saaffiginnis-
sutit inunnit illoqarfiit avataanni najugalinneersut saaffi
gin nissutinik nalunaarsuisalernitsinniilli taama amerleria-
rujussuartigisimanerat ajunngeqaaq taamalu Kalaallit 
Nunaanni innuttaasut agguataarnerannut assingussute-
qarlualerlutik.

Inuk innarluutilik Inummut innarluutilimmut 

qanigisaasoq
Alla Sullissisoq

Saa�iginnissutit eqimattanut assigiinngitsunut agguataarlugit

60

Takusassiaq 2: saaffiginnissutit eqimattanut assigiinngitsunut agguataarlugit

Kommune Qeqertalik
20,4%

Kommune Kujalleq
7,9%

Avannaata Kommunia
18,4%

Kommuneqarfik Sermersooq
26,3%

Qeqqata Kommunia
25,0%

Ilisimaneqanngilaq

Innuttaasut saa�iginnissutaat kommuninut agguataarlugit

2,0%

Nunaqarfik
13,2%

Illoqarfik
84,9%

Ilisimaneqanngilaq

Innuttaasut illoqarfinnut nunaqarfinnullu agguataarlugit

2,0%

Takusassiaq 4: Innuttaasut illoqarfinnut nunaqarfinnullu agguataarlugit

Takusassiaq 3: Innuttaasut saaffiginnissutaat kommuninut agguataarlugit

Misissueqqissaarnermi periaaserineqartoq 

Innuttaasut Tiliumut saaffiginnissutaat tamarmik paasis-
sutissanik katersivimmut allattorneqartarput, paasissutis-
sallu misissueqqissaarnermi matumani atorneqartut tas-
sanngaanneersuupput. Paasissutissat isumannaassuseq 
aamma ileqqorissaartumik sunniuteqarluartumillu paa
sissutissanik aqutsineq Tiliumi pingaartinneqarluinnar-
put. Pingaartipparput innuttaasut uagutsinnik tatiginnin-
nerannik eqqortitsinissarput. Pissutsit Tiliumut saaffigin-
nissutigineqartuni oqaluttuarineqartut nalunaarusiatsinni 
allaatigineqarput, imaanngilarli Kalaallit Nunaanni inuit 
innarluutillit tamavimmik taama atugaqartut. Nalunaaru-
siaq paasissutissarpassuarnik annikigisassaanngitsunik 
tunngaveqarpoq taamaattumillu pissutsinut inuiaqati-
giinni innarluutilinnit taakkualu qanigisaannit atugaa su
nut tikkuussilluarsinnaallutik.

Saaffiginnissutit pitsaassuseq annertussuserlu aallaaviga
lugit katersorneqarput. Tassa nalunaarusiatsinniipput 
paasissutissat kisinneqarsinnaallutillu uuttorneqarsinnaa
sut paasissutissallu sumut tunnganerat aallaavigalugu im-
mikkoortiterneqarsinnaasunik oqaluttuartallit. Paasissu
tis sat pitsaassuseq aallaavigalugu katersukkat immik
koor tunut tamakkiisumik ineriartortitanut immikkoortiter-
neqarput, immikkoortiterinerillu suliarineqarput saaffigin-
nissutit suussusiat Tiliullu misilittagaat aallaavigalugit. 
Pingaarnertut saqqummiussatsinnik erseqqissaajumallu-
ta saaffiginnissutini aalajangersimasuni oqaluttuarineqar-
tunik ilanngussivugut. Tamatuma kingorna annertussuseq 
aallaavigalugu misissoqqissaarsimasat diagramminngor-

lugit tabelinngorlugillu saqqummiunneqarput paasissu
tis sanut nassuiaatitut paasissutissanullu nalinginnaane-
rusunut nikingassutaasunullu erseqqissaatitut. Oqalut
tua rineqartut tamarmik oqaasertaat kinaassutsimik iser-
tuiumalluni allannguivigineqarput.

Tiliormiut tarnikkut 
innarluutillit ulluanni 
peqataapput

!§

